
KYTS 4.7 AGNAVISHNOO SAJOSHASEMAA
VARDHANTU - KRISHNA YAJURVEDA
TAITTIRIYA SAMHITA PATHA

kṛṣṇa yajurvēdīya taittirīya saṃhitāyā-ñchaturthakāṇḍē saptamaḥ praśnaḥ –
vasōrdhārādiśiṣṭa saṃskārābhidhānaṃ

ō-nnamaḥ paramātmanē, śrī mahāgaṇapatayē namaḥ,
śrī gurubhyō namaḥ ।  ha̠ri̠ḥ ōm ॥

agnā̍viṣṇū sa̠jōṣa̍sē̠mā va̍rdhantu vā̠-ṅgira̍ḥ ।  dhyu̠naiṃrvājē̍bhi̠rā ga̍tam ॥  vāja̍ścha
mē prasa̠vaścha̍ mē̠ praya̍tiścha mē̠ prasi̍tiścha mē dhī̠tiścha̍ mē̠ kratu̍ścha mē̠
svara̍ścha mē̠ ślōka̍ścha mē śrā̠vaścha̍ mē̠ śruti̍ścha mē̠ jyōti̍ścha mē̠ suva̍ścha mē
prā̠ṇaścha̍ mē ‘pā̠na- [prā̠ṇaścha̍ mē ‘pā̠naḥ, cha̠ mē̠ vyā̠naścha̠ mē ‘su̍ścha mē] 1

-ścha̍ mē vyā̠naścha̠ mē ‘su̍ścha mē chi̠tta-ñcha̍ ma̠ ādhī̍ta-ñcha mē̠ vākcha̍ mē̠
mana̍ścha mē̠ chakṣu̍ścha mē̠ śrōtra̍-ñcha mē̠ dakṣa̍ścha mē̠ bala̍-ñcha ma̠ ōja̍ścha mē̠
saha̍ścha ma̠ āyu̍ścha mē ja̠rā cha̍ ma ā̠tmā cha̍ mē ta̠nūścha̍ mē̠ śarma̍ cha mē̠
varma̍ cha̠ mē ‘ṅgā̍ni cha mē̠ ‘sthāni̍ cha mē̠ parūgṃ̍ṣi cha mē̠ śarī̍rāṇi cha mē ॥  2 ॥
(a̠pā̠na – sta̠nūścha̍ mē̠ – ‘ṣṭāda̍śa cha) (a. 1)

jyaiṣṭhya̍-ñcha ma̠ ādhi̍patya-ñcha mē ma̠nyuścha̍ mē̠ bhāma̍ścha̠ mē-‘ma̍ścha̠ mē
‘bha̍ṃścha mē jē̠mā cha̍ mē mahi̠mā cha̍ mē vari̠mā cha̍ mē prathi̠mā cha̍ mē va̠r​ṣmā
cha̍ mē drāghu̠yā cha̍ mē vṛ̠ddha-ñcha̍ mē̠ vṛddhi̍ścha mē sa̠tya-ñcha̍ mē śra̠ddhā cha̍
mē̠ jaga̍chcha [ ] 3

-mē̠ dhana̍-ñcha mē̠ vaśa̍ścha mē̠ tviṣi̍ścha mē krī̠ḍā cha̍ mē̠ mōda̍ścha mē jā̠ta-ñcha̍
mē jani̠ṣyamā̍ṇa-ñcha mē sū̠kta-ñcha̍ mē sukṛ̠ta-ñcha̍ mē vi̠tta-ñcha̍ mē̠ vēdya̍-ñcha
mē bhū̠tañcha̍ mē bhavi̠ṣyachcha̍ mē su̠ga-ñcha̍ mē su̠patha̍-ñcha ma ṛ̠ddha-ñcha̍ ma̠
ṛddhi̍ ścha mē kL​i̠pta-ñcha̍ mē̠ kL​ipti̍ścha mē ma̠tiścha̍ mē suma̠tiścha̍ mē ॥  4 ॥
(jaga̠chcha – rdhi̠ – śchatu̍rdaśa cha) (a. 2)

śa-ñcha̍ mē̠ maya̍ścha mē pri̠ya-ñcha̍ mē ‘nukā̠maścha̍ mē̠ kāma̍ścha mē
saumana̠saścha̍ mē bha̠dra-ñcha̍ mē̠ śrēya̍ścha mē̠ vasya̍ścha mē̠ yaśa̍ścha mē̠
bhaga̍ścha mē̠ dravi̍ṇa-ñcha mē ya̠ntā cha̍ mē dha̠rtā cha̍ mē̠kṣēma̍ścha mē̠ dhṛti̍ścha
mē̠ viśva̍-ñcha [ ] 5



mē̠ maha̍ścha mē sa̠ṃvichcha̍ mē̠ jñātra̍-ñcha mē̠ sūścha̍ mē pra̠sūścha̍ mē̠ sīra̍-ñcha
mē la̠yaścha̍ ma ṛ̠ta-ñcha̍ mē̠ ‘mṛta̍-ñcha mē-‘ya̠kṣma-ñcha̠ mē ‘nā̍mayachcha mē
jī̠vātu̍ścha mē dīrghāyu̠tva-ñcha̍ mē ‘nami̠tra-ñcha̠ mē ‘bha̍ya-ñcha mē su̠ga-ñcha̍ mē̠
śaya̍na-ñcha mē sū̠ṣā cha̍ mē su̠dina̍-ñcha mē ॥  6 ॥
( viśva̍-ñcha̠ – śaya̍na – ma̠ṣṭau cha̍ ) (a. 3)

ūrkcha̍ mē sū̠nṛtā̍ cha mē̠ paya̍ścha mē̠ rasa̍ścha mē ghṛ̠ta-ñcha̍ mē̠ madhu̍ cha mē̠
sagdhi̍ścha mē̠ sapī̍tiścha mē kṛ̠ṣiścha̍ mē̠ vṛṣṭi̍ścha mē̠ jaitra̍-ñcha ma̠ audbhi̍dya-ñcha
mē ra̠yiścha̍ mē̠ rāya̍ścha mē pu̠ṣṭa-ñcha̍ mē̠ puṣṭi̍ścha mē vi̠bhu cha̍ [vi̠bhu cha̍, mē̠
pra̠bhu cha̍ mē] 7

mē pra̠bhu cha̍ mē ba̠hu cha̍ mē̠ bhūya̍ścha mē pū̠rṇa-ñcha̍ mē pū̠rṇata̍ra-ñcha̠ mē
‘kṣi̍tiścha mē̠ kūya̍vāścha̠ mē-‘nna̍-ñcha̠ mē ‘kṣu̍chcha mē vrī̠haya̍ścha mē̠ yavā̎ścha
mē̠ māṣā̎ścha mē̠ tilā̎ścha mē mu̠dgāścha̍ mē kha̠lvā̎ścha mē gō̠dhūmā̎ścha mē
ma̠surā̎- -ścha mē pri̠yaṅga̍vaścha̠ mē ‘ṇa̍vaścha mē śyā̠mākā̎ścha mē nī̠vārā̎ścha mē
॥  8 ॥
(vi̠bhu cha̍ – ma̠surā̠ – śchatu̍rdaśa cha) (a. 4)

aśmā̍ cha mē̠ mṛtti̍kā cha mē gi̠raya̍ścha mē̠ parva̍tāścha mē̠ sika̍tāścha mē̠
vana̠spata̍yaścha mē̠ hira̍ṇya-ñcha̠ mē ‘ya̍ścha mē̠ sīsa̍-ñcha mē̠ trapu̍ścha mē śyā̠ma-
ñcha̍ mē lō̠ha-ñcha̍ mē̠-‘gniścha̍ ma̠ āpa̍ścha mēvī̠rudha̍ścha ma̠ ōṣa̍dhayaścha mē
kṛṣṭapa̠chya-ñcha̍ [kṛṣṭapa̠chya-ñcha̍, mē̠ ‘kṛ̠ṣṭa̠pa̠chya-ñcha̍ mē] 9

mē ‘kṛṣṭapa̠chya-ñcha̍ mē grmā̠yāścha̍ mē pa̠śava̍ āra̠ṇyāścha̍ ya̠jñēna̍ kalpantāṃ
~ṃvi̠tta-ñcha̍ mē̠ vitti̍ścha mē bhū̠ta-ñcha̍ mē̠ bhūti̍ścha mē̠ vasu̍ cha mē vasa̠tiścha̍
mē̠ karma̍ cha mē̠ śakti̍ścha̠ mē-‘rtha̍ścha ma̠ ēma̍ścha ma̠ iti̍ścha mē̠ gati̍ścha mē ॥
10
(kṛ̠ṣṭa̠pa̠chya-ñchā̠ – ‘ṣṭācha̍tvārigṃśachcha) (a. 5)

a̠gniścha̍ ma̠ indra̍ścha mē̠ sōma̍ścha ma̠ indra̍ścha mē savi̠tā cha̍ ma̠ indra̍ścha mē̠
sara̍svatī cha ma̠ indra̍ścha mē pū̠ṣā cha̍ ma̠ indra̍ścha mē̠ bṛha̠spati̍ścha ma̠
indra̍ścha mē mi̠traścha̍ ma̠ indra̍ścha mē̠ varu̍ṇaścha ma̠ indra̍ścha mē̠ tvaṣṭā̍ cha – [
] 11

ma̠ indra̍ścha mē dhā̠tā cha̍ ma̠ indra̍ścha mē̠ viṣṇu̍ścha ma̠ indra̍ścha mē̠ ‘śvinau̍ cha
ma̠ indra̍ścha mē ma̠ruta̍ścha ma̠ indra̍ścha mē̠ viśvē̍ cha mē dē̠vā indra̍ścha mē
pṛthi̠vī cha̍ ma̠ indra̍ścha mē̠-‘ntari̍kṣa-ñcha ma̠ indra̍ścha mē̠ dyauścha̍ ma̠ indra̍ścha
mē̠ diśa̍ścha ma̠ indra̍ścha mē mū̠rdhā cha̍ ma̠ indra̍ścha mē pra̠jāpa̍tiścha ma̠
indra̍ścha mē ॥  12 ॥
(tvaṣṭā̍ cha̠ – dyauścha̍ ma̠ – ēka̍vigṃśatiścha) (a. 6)



a̠gṃ̠śuścha̍ mē ra̠śmiścha̠ mē ‘dā̎bhyaścha̠ mē-‘dhi̍patiścha ma upā̠gṃ̠śuścha̍ mē
‘ntaryā̠maścha̍ ma aindravāya̠vaścha̍ mē maitrāvaru̠ṇaścha̍ ma āśvi̠naścha̍ mē
pratipra̠sthāna̍ścha mē śu̠kraścha̍ mē ma̠nthī cha̍ ma āgraya̠ṇaścha̍ mē
vaiśvadē̠vaścha̍ mē dhru̠vaścha̍ mē vaiśvāna̠raścha̍ ma ṛtugra̠hāścha̍ [ṛtugra̠hāścha̍,
mē̠ ‘ti̠grā̠hyā̎ścha ma] 13

mē ‘tigrā̠hyā̎ścha ma aindrā̠gnaścha̍ mē vaiśvadē̠vaścha̍ mē marutva̠tīyā̎ścha mē
māhē̠ndraścha̍ ma ādi̠tyaścha̍ mē sāvi̠traścha̍ mē sārasva̠taścha̍ mē pau̠ṣṇaścha̍ mē
pātnīva̠taścha̍ mē hāriyōja̠naścha̍ mē ॥  14 ॥
(ṛ̠tu̠gra̠hāścha̠ – chatu̍strigṃśachcha ) (a. 7)

i̠ddhmaścha̍ mē ba̠r̠hiścha̍ mē̠ vēdi̍ścha mē̠ dhiṣṇi̍yāścha mē̠ srucha̍ścha mē
chama̠sāścha̍ mē̠ grāvā̍ṇaścha mē̠ svara̍vaścha ma upara̠vāścha̍ mē ‘dhi̠ṣava̍ṇē cha
mē drōṇakala̠śaścha̍ mē vāya̠vyā̍ni cha mē pūta̠bhṛchcha̍ ma ādhava̠nīya̍ścha ma̠
āgnī̎ddhra-ñcha mē havi̠rdhāna̍-ñcha mē gṛ̠hāścha̍ mē̠ sada̍ścha mē purō̠ḍāśā̎ścha mē
pacha̠tāścha̍ mē-‘vabhṛ̠thaścha̍ mē svagākā̠raścha̍ mē ॥  15 ॥
(gṛ̠hāścha̠ – ṣōḍa̍śa cha) (a. 8)

a̠gniścha̍ mē gha̠rmaścha̍ mē̠-‘rkaścha̍ mē̠ sūrya̍ścha mē prā̠ṇaścha̍ mē
‘śvamē̠dhaścha̍ mē pṛthi̠vī cha̠ mē ‘di̍tiścha mē̠ diti̍ścha mē̠ dyauścha̍ mē̠
śakva̍rīra̠ṅgula̍yō̠ diśa̍ścha mē ya̠jñēna̍ kalpantā̠- mṛkcha̍ mē̠ sāma̍ cha mē̠ stōma̍ścha
mē̠ yaju̍ścha mē dī̠kṣā cha̍ mē̠ tapa̍ścha ma ṛ̠tuścha̍ mē vra̠ta-ñcha̍ mē ‘hōrā̠trayō̎
rvṛ̠ṣṭyā bṛ̍hadrathanta̠rē cha̍ mē ya̠jñēna̍ kalpētām ॥  16 ॥
(dī̠kṣā-‘ – ṣṭāda̍śa cha ) (a. 9)

garbhā̎ścha mē va̠thsāścha̍ mē̠ tryavi̍ścha mē trya̠vī cha̍ mē ditya̠vāṭ cha̍ mē dityau̠hī
cha̍ mē̠ pañchā̍viścha mē pañchā̠vī cha̍ mē triva̠thsaścha̍ mē triva̠thsā cha̍ mē
turya̠vāṭ cha̍ mē turyau̠hī cha̍ mē paṣṭha̠vāchcha̍ mē paṣṭhau̠hī cha̍ ma u̠kṣā cha̍ mē
va̠śā cha̍ ma ṛṣa̠bhaścha̍- [va̠śā cha̍ ma ṛṣa̠bhaścha̍, mē̠ vē̠hachcha̍ mē] 17

mē vē̠hachcha̍ mē ‘na̠ḍvān cha̍ mē dhē̠nuścha̍ ma̠ āyu̍rya̠jñēna̍ kalpatā-mprā̠ṇō
ya̠jñēna̍ kalpatā-mapā̠nō ya̠jñēna̍ kalpatāṃ vyā̠nō ya̠jñēna̍ kalpatā̠-ñchakṣu̍-rya̠jñēna̍
kalpatā̠g̠ śrōtra̍ṃ ya̠jñēna̍ kalpatā̠-mmanō̍ ya̠jñēna̍ kalpatā̠ṃ ~ṃvāg ya̠jñēna̍ kalpatā-
mā̠tmā ya̠jñēna̍ kalpatāṃ ya̠jñō ya̠jñēna̍ kalpatām ॥  18 ॥
(ṛ̠ṣa̠bhaścha̍ – chatvāri̠gṃ̠śachcha̍) (a. 10)

ēkā̍ cha mē ti̠sraścha̍ mē̠ pañcha̍ cha mē sa̠pta cha̍ mē̠ nava̍ cha ma̠ ēkā̍daśa cha mē̠
trayō̍daśa cha mē̠ pañcha̍daśa cha mē sa̠ptada̍śa cha mē̠ nava̍daśa cha ma̠
ēka̍vigṃśatiścha mē̠ trayō̍vigṃśatiścha mē̠ pañcha̍vigṃśatiścha mē
sa̠ptavigṃ̍śatiścha mē̠ nava̍vigṃśatiścha ma̠ ēka̍trigṃśachcha mē̠ traya̍strigṃśachcha
[ ] 19



mē̠ chata̍sraścha mē̠ ‘ṣṭau cha̍ mē̠ dvāda̍śa cha mē̠ ṣōḍa̍śa cha mē vigṃśa̠tiścha̍ mē̠
chatu̍rvigṃśatiścha mē̠ ‘ṣṭāvigṃ̍śatiścha mē̠ dvātrigṃ̍śachcha mē̠ ṣaṭ-trigṃ̍śachcha
mē chatvāri̠gṃ̠śachcha̍ mē̠ chatu̍śchatvārigṃśachcha mē̠ ‘ṣṭācha̍tvārigṃśachcha mē̠
vāja̍ścha prasa̠vaśchā̍-pi̠jaścha̠ kratu̍ścha̠ suva̍ścha mū̠rdhā cha̠ vyaśñi̍yaśchā- -
ntyāya̠naśchā- ntya̍ścha bhauva̠naścha̠ bhuva̍na̠śchā-dhi̍patiścha ॥  20 ॥
(traya̍strigṃśachcha̠ – vyaśñi̍ya̠ – ēkā̍daśa cha ) (a. 11)

vājō̍ na-ssa̠pta pra̠diśa̠śchata̍srō vā parā̠vata̍ḥ ।  vājō̍ nō̠ viśvai̎rdē̠vai-
rdhana̍sātāvi̠hāva̍tu ॥  viśvē̍ a̠dya ma̠rutō̠ viśva̍ ū̠tī viśvē̍ bhavantva̠gnaya̠-ssami̍ddhāḥ
।  viśvē̍ nō dē̠vā ava̠sā-” ga̍mantu̠ viśva̍mastu̠ dravi̍ṇa̠ṃ vājō̍ a̠smē ॥  vāja̍sya
prasa̠va-ndē̍vā̠ rathai̎ryātā hira̠ṇyayai̎ḥ ।  a̠gnirindrō̠ bṛha̠spati̍rma̠ruta̠-ssōma̍pītayē ॥
vājē̍vājē ‘vata vājinō nō̠ dhanē̍ṣu [nō̠ dhanē̍ṣu, vi̠prā̠ a̠mṛ̠tā̠ ṛ̠ta̠jñā̠ḥ । ] 21

viprā amṛtā ṛtajñāḥ ।  a̠sya maddhva̍ḥ pibata mā̠daya̍ddhva-ntṛ̠ptā yā̍ta
pa̠thibhi̍rdēva̠yānai̎ḥ ॥  vāja̍ḥ pu̠rastā̍du̠ta ma̍ddhya̠tō nō̠ vājō̍ dē̠vāgṃ ṛ̠tubhi̍ḥ
kalpayāti ।  vāja̍sya̠ hi pra̍sa̠vō nanna̍mīti̠ viśvā̠ āśā̠ vāja̍patirbhavēyam ॥  paya̍ḥ
pṛthi̠vyā-mpaya̠ ōṣa̍dhīṣu̠ payō̍ di̠vya̍ntari̍kṣē̠ payō̍ dhām ।  paya̍svatīḥ pra̠diśa̍-ssantu̠
mahya̎m ॥  sa-mmā̍ sṛjāmi̠ paya̍sā ghṛ̠tēna̠ sa-mmā̍ sṛjāmya̠pa [sa-mmā̍ sṛjāmya̠paḥ,
ōṣa̍dhībhiḥ । ] 22

ōṣa̍dhībhiḥ ।  sō̍-‘haṃ vājagṃ̍ sanēyamagnē ॥  naktō̠ṣāsā̠ sama̍nasā̠ virū̍pē dhā̠payē̍tē̠
śiśu̠mēkagṃ̍ samī̠chī ।  dyāvā̠ kṣāmā̍ ru̠kmō a̠ntarvi bhā̍ti dē̠vā a̠gni-ndhā̍raya-
ndraviṇō̠dāḥ ॥  sa̠mu̠drō̍-‘si̠ nabha̍svānā̠rdradā̍nu-śśa̠bhūṃrma̍yō̠bhūra̠bhi mā̍ vāhi̠
svāhā̍ māru̠tō̍-‘si ma̠rutā̎-ṅga̠ṇa-śśa̠bhūṃrma̍yō̠bhūra̠bhi mā̍ vāhi̠ svāhā̍ ‘va̠syura̍si̠
duva̍svāñCha̠bhūṃrma̍yō̠bhūrabhi mā̍ vāhi̠ svāhā̎ ॥  23 ॥
(dhanē̎ – ṣva̠pō – duva̍svāñCha̠bhūṃrma̍yō̠bhūra̠bha mā̠ -dvē cha̍ ) (a. 12)

a̠gniṃ yu̍najmi̠ śava̍sā ghṛ̠tēna̍ di̠vyagṃ su̍pa̠rṇaṃ vaya̍sā bṛ̠hanta̎m ।  tēna̍ va̠ya-
mpa̍tēma bra̠ddhnasya̍ vi̠ṣṭapa̠gṃ̠ suvō̠ ruhā̍ṇā̠ adhi̠ nāka̍ utta̠mē ॥  i̠mau tē̍
pa̠kṣāva̠jarau̍ pata̠triṇō̠ yābhyā̠gṃ̠ rakṣāg̍-syapa̠hagg​-sya̍gnē ।  tābhyā̎-mpatēma
su̠kṛtā̍mu lō̠kaṃ yatrar​ṣa̍yaḥ prathama̠jā yē pu̍rā̠ṇāḥ ॥  chida̍si
samu̠drayō̍ni̠rindu̠rdakṣa̍-śśyē̠na ṛ̠tāvā̎ ।  hira̍ṇyapakṣa-śśaku̠nō bhu̍ra̠ṇyu-rma̠hān-
thsa̠dhasthē̎ dhru̠va [dhru̠vaḥ, ā niṣa̍ttaḥ । ] 24

ā niṣa̍ttaḥ ॥  nama̍stē astu̠ mā mā̍ higṃsī̠rviśva̍sya mū̠rdhannadhi̍ tiṣṭhasi śri̠taḥ ।
sa̠mu̠drē tē̠ hṛda̍ya-ma̠ntarāyu̠-rdyāvā̍pṛthi̠vī bhuva̍nē̠ṣvarpi̍tē ॥  u̠dnō da̍ttōda̠dhi-
mbhi̍ntta di̠vaḥ pa̠rjanyā̍da̠ntari̍kṣā-tpṛthi̠vyāstatō̍ nō̠ vṛṣṭyā̍vata ।  di̠vō mū̠rdhā-‘si̍
pṛthi̠vyā nābhi̠rūrga̠pāmōṣa̍dhīnām ।  vi̠śvāyu̠-śśarma̍ sa̠prathā̠ nama̍spa̠thē ॥
yēnar​ṣa̍ya̠stapa̍sā sa̠tra- [sa̠tram, āsa̠tēndhā̍nā] 25

-māsa̠tēndhā̍nā a̠gnigṃ suva̍rā̠bhara̍ntaḥ ।  tasmi̍nna̠ha-nni da̍dhē̠ nākē̍ a̠gnimē̠taṃ
yamā̠hurmana̍va stī̠rṇaba̍r​hiṣam ॥  ta-mpatnī̍bhi̠ranu̍ gachChēma dēvāḥ



pu̠trairbhrātṛ̍bhiru̠ta vā̠ hira̍ṇyaiḥ ।  nāka̍-ṅgṛhṇā̠nā-ssu̍kṛ̠tasya̍ lō̠kē tṛ̠tīyē̍ pṛ̠ṣṭhē adhi̍
rōcha̠nē di̠vaḥ ॥  ā vā̠chō maddhya̍-maruha-dbhura̠ṇyura̠ya-ma̠gni-ssatpa̍ti̠śchēki̍tānaḥ
।  pṛ̠ṣṭhē pṛ̍thi̠vyā nihi̍tō̠ davi̍dyuta-dadhaspa̠da-ṅkṛ̍ṇutē̠ [-dadhaspa̠da-ṅkṛ̍ṇutē, yē
pṛ̍ta̠nyava̍ḥ । ] 26

yē pṛ̍ta̠nyava̍ḥ ॥  a̠yama̠gnirvī̠rata̍mō vayō̠dhā-ssa̍ha̠sriyō̍ dīpyatā̠mapra̍yuchChann ।
vi̠bhrāja̍māna-ssari̠rasya̠ maddhya̠ upa̠ pra yā̍ta di̠vyāni̠ dhāma̍ ॥  sa-mpra
chya̍vaddhva̠manu̠ sa-mpra yā̠tāgnē̍ pa̠thō dē̍va̠yānā̎n kṛṇuddhvam ।  a̠smin-
thsa̠dhasthē̠ addhyutta̍rasmi̠n viśvē̍ dēvā̠ yaja̍mānaścha sīdata ॥  yēnā̍ sa̠hasra̠ṃ
vaha̍si̠ yēnā̎gnē sarvavēda̠sam ।  tēnē̠maṃ ya̠jña-nnō̍ vaha dēva̠yānō̠ ya [dēva̠yānō̠
yaḥ, u̠tta̠maḥ । ] 27

u̍tta̠maḥ ॥  u-dbu̍ddhyasvāgnē̠ prati̍ jāgṛhyēna miṣṭāpū̠rtē sagṃ sṛ̍jēthāma̠ya-ñcha̍ ।
puna̍ḥ kṛ̠ṇvagg​stvā̍ pi̠tara̠ṃ yuvā̍na-ma̠nvātāgṃ̍sī̠-ttvayi̠ tantu̍mē̠tam ॥  a̠ya-ntē̠ yōni̍r-
ṛ̠tviyō̠ yatō̍ jā̠tō arō̍chathāḥ ।  ta-ñjā̠nanna̍gna̠ ā rō̠hāthā̍ nō vardhayā ra̠yim ॥  28 ॥
(dhru̠vaḥ – sa̠traṃ – kṛ̍ṇutē̠ – yaḥ – sa̠ptatrigṃ̍śachcha ) (a. 13)

mamā̎gnē̠ varchō̍ viha̠vēṣva̍stu va̠ya-ntvēndhā̍nā sta̠nuva̍-mpuṣēma ।  mahya̍-
nnamantā-mpra̠diśa̠śchata̍sra̠ stvayā-‘ddhya̍kṣēṇa̠ pṛta̍nā jayēma ॥  mama̍ dē̠vā
vi̍ha̠vē sa̍ntu̠ sarva̠ indrā̍vantō ma̠rutō̠ viṣṇu̍ra̠gniḥ ।  mamā̠ntari̍kṣa mu̠ru gō̠pama̍stu̠
mahya̠ṃ vāta̍ḥ pavatā̠-ṅkāmē̍ a̠sminn ॥  mayi̍ dē̠vā dravi̍ṇa̠ māya̍jantā̠-mmayyā̠
śīra̍stu̠ mayi̍ dē̠vahū̍tiḥ ।  daivyā̠ hōtā̍rā vaniṣanta̠ [vaniṣanta, pūrvē ‘ri̍ṣṭā-ssyāma] 29

pūrvē ‘ri̍ṣṭā-ssyāma ta̠nuvā̍ su̠vīrā̎ḥ ॥  mahya̍ṃ yajantu̠ mama̠ yāni̍ ha̠vyā-”kū̍ti-ssa̠tyā
mana̍sō mē astu ।  ēnō̠ mānigā̎-ṅkata̠machcha̠nāhaṃ viśvē̍ dēvāsō̠ adhi̍vōcha tā mē
॥  dēvī̎-ṣṣaḍurvīru̠ruṇa̍ḥ kṛṇōta̠ viśvē̍ dēvā sa i̠ha vī̍rayaddhvam ।  māhā̎smahi pra̠jayā̠
mā ta̠nūbhi̠rmā ra̍dhāma dviṣa̠tē sō̍ma rājann ॥  a̠gnirma̠nyu-mpra̍tinu̠da-npu̠rastā̠-
[pra̍tinu̠da-npu̠rastā̎t, ada̍bdhō gō̠pāḥ] 30

-dada̍bdhō gō̠pāḥ pari̍pāhi na̠stvam ।  pra̠tyañchō̍ yantu ni̠guta̠ḥ puna̠stē̍ ‘maiṣā̎-
ñchi̠tta-mpra̠budhā̠ vinē̍śat ॥  dhā̠tā dhā̍tṛ̠ṇā-mbhuva̍nasya̠ yaspati̍ rdē̠vagṃ
sa̍vi̠tāra̍mabhi māti̠ṣāha̎m ।  i̠maṃ ya̠jña ma̠śvinō̠bhā bṛha̠spati̍ rdē̠vāḥ pā̎mtu̠
yaja̍māna-nnya̠rthāt ॥  u̠ru̠vyachā̍ nō mahi̠ṣa-śśarma̍ yagṃ sada̠smin. havē̍ puruhū̠taḥ
pu̍ru̠kṣu ।  sa na̍ḥ pra̠jāyai̍ haryaśva mṛḍa̠yēndra̠ mā [mṛḍa̠yēndra̠ mā, nō̠ rī̠ri̠ṣō̠ mā
parā̍ dāḥ । ] 31

nō̍ rīriṣō̠ mā parā̍ dāḥ ॥  yē na̍-ssa̠patnā̠ apa̠tē bha̍vantvindrā̠-gnibhyā̠mava̍
bādhāmahē̠ tān ।  vasa̍vō ru̠drā ā̍di̠tyā u̍pari̠ spṛśa̍-mmō̠gra-ñchēttā̍ramadhi
rā̠jama̍krann ॥  a̠rvāñcha̠ mindra̍ma̠mutō̍ havāmahē̠ yō gō̠ji-ddha̍na̠-jida̍śva̠-jidyaḥ ।
i̠mannō̍ ya̠jñaṃ vi̍ha̠vē ju̍ṣasvā̠sya ku̍rmō harivō mē̠dina̍-ntvā ॥  32 ॥
(va̠ni̠ṣa̠nta̠ – pu̠rastā̠n – mā – tricha̍tvārigṃśachcha) (a. 14)



a̠gnērma̍nvē pratha̠masya̠ prachē̍tasō̠ ya-mpāñcha̍janya-mba̠hava̍-ssami̠ndhatē̎ ।
viśva̍syāṃ vi̠śi pra̍viviśi̠vāgṃ sa̍mīmahē̠ sa nō̍ muñcha̠tvagṃ ha̍saḥ ॥  yasyē̠da-
mprā̠ṇanni̍mi̠ṣa-dyadēja̍ti̠ yasya̍ jā̠ta-ñjana̍māna-ñcha̠ kēva̍lam ।  staumya̠gni-nnā̍thi̠tō
jō̍havīmi̠ sa nō̍ muñcha̠tvagṃ ha̍saḥ ॥  indra̍sya manyē pratha̠masya̠ prachē̍tasō
vṛtra̠ghna-sstōmā̠ upa̠ māmu̠pāgu̍ḥ ।  yō dā̠śuṣa̍-ssu̠kṛtō̠ hava̠mupa̠ gantā̠ [gantā̎, sa
nō̍ muñcha̠tvagṃ ha̍saḥ । ] 33

sa nō̍ muñcha̠tvagṃ ha̍saḥ ॥  ya-ssa̍ṅgrā̠ma-nnaya̍ti̠ saṃ va̠śī yu̠dhē yaḥ pu̠ṣṭāni̍
sagṃsṛ̠jati̍ tra̠yāṇi̍ ।  staumīndra̍-nnāthi̠tō jō̍havīmi̠ sa nō̍ muñcha̠tvagṃ ha̍saḥ ॥
ma̠nvē vā̎-mmitrā varuṇā̠ tasya̍ vitta̠gṃ̠ satyau̍jasā dṛgṃhaṇā̠ ya-nnu̠dēthē̎ ।  yā
rājā̍nagṃ sa̠ratha̍ṃ yā̠tha u̍grā̠ tā nō̍ muñchata̠māga̍saḥ ॥  yō vā̠gṃ̠ ratha̍ ṛ̠jura̍śmi-
ssa̠tyadha̍rmā̠ mithu̠ śchara̍nta-mupa̠yāti̍ dū̠ṣayann̍ ।  staumi̍ [ ] 34

mi̠trāvaru̍ṇā nāthi̠tō jō̍havīmi̠ tau nō̍ muñchata̠māga̍saḥ ॥  vā̠yō-ssa̍vi̠tu rvi̠dathā̍ni
manmahē̠ yāvā̎tma̠nva-dbi̍bhṛ̠tō yau cha̠ rakṣa̍taḥ ।  yau viśva̍sya pari̠bhū
ba̍bhū̠vatu̠stau nō̍ muñchata̠māga̍saḥ ॥  upa̠ śrēṣṭhā̍na ā̠śiṣō̍ dē̠vayō̠rdharmē̍
asthirann ।  staumi̍ vā̠yugṃ sa̍vi̠tāra̍-nnāthi̠tō jō̍havīmi̠ tau nō̍ muñchata̠māga̍saḥ ॥
ra̠thīta̍mau rathī̠nāma̍hva ū̠tayē̠ śubha̠-ṅgami̍ṣṭhau su̠yamē̍bhi̠raśvai̎ḥ ।  yayō̎- [yayō̎ḥ,
vā̠-ndē̠vau̠ dē̠vēṣva-ni̍śita̠-] 35

-rvā-ndēvau dē̠vēṣva-ni̍śita̠-mōja̠stau nō̍ muñchata̠māga̍saḥ ॥  yadayā̍taṃ
va~ṃha̠tugṃ sū̠ryāyā̎-stricha̠krēṇa̍ sa̠gṃ̠ sada̍mi̠chChamā̍nau ।  staumi̍ dē̠vā
va̠śvinau̍ nāthi̠tō jō̍havīmi̠ tau nō̍ muñchata̠māga̍saḥ ॥  ma̠rutā̎-mmanvē̠ adhi̍nō
bruvantu̠ prēmāṃ vācha̠ṃ viśvā̍ mavantu̠ viśvē̎ ।  ā̠śūn. hu̍vē su̠yamā̍nū̠tayē̠ tē nō̍
muñcha̠ntvēna̍saḥ ॥  ti̠gmamāyu̍dhaṃ vīḍi̠tagṃ saha̍sva-ddi̠vyagṃ śardha̠ḥ [śardha̍ḥ,
pṛta̍nāsu ji̠ṣṇu । ] 36

pṛta̍nāsu ji̠ṣṇu ।  staumi̍ dē̠vā-nma̠rutō̍ nāthi̠tō jō̍havīmi̠ tē nō̍ muñcha̠ntvēna̍saḥ ॥
dē̠vānā̎-mmanvē̠ adhi̍ nō bruvantu̠ prēmāṃ vācha̠ṃ viśvā̍mavantu̠ viśvē̎ ।  ā̠śūn. hu̍vē
su̠yamā̍nū̠tayē̠ tē nō̍ muñcha̠ntvēna̍saḥ ॥  yadi̠da-mmā̍-‘bhi̠śōcha̍ti̠ pauru̍ṣēyēṇa̠
daivyē̍na ।  staumi̠ viśvā̎-ndē̠vā-nnā̍thi̠tō jō̍havīmi̠ tē nō̍ muñcha̠ntvēna̍saḥ ॥  anu̍nō̠-
‘dyānu̍mati̠ ra- [anu̍nō̠-‘dyānu̍mati̠ ranu̍, ida̍numatē̠] 37

-nvida̍numatē̠ tvaṃ ~ṃvai̎śvāna̠rō na̍ ū̠tyāpṛ̠ṣṭō di̠vi> 4 ॥  yē apra̍thētā̠-mami̍tēbhi̠
rōjō̍bhi̠ ryē pra̍ti̠ṣṭhē abha̍vatā̠ṃ vasū̍nām ।  staumi̠ dyāvā̍ pṛthi̠vī nā̍thi̠tō jō̍havīmi̠ tē
nō̍ muñchata̠magṃ ha̍saḥ ॥  urvī̍ rōdasī̠ vari̍vaḥ kṛṇōta̠-ṅkṣētra̍sya patnī̠ adhi̍ nō
brūyātam ।  staumi̠ dyāvā̍ pṛthi̠vī nā̍thi̠tō jō̍havīmi̠ tē nō̍ muñchata̠magṃ ha̍saḥ ॥  ya-
ttē̍ va̠ya-mpu̍ruṣa̠trā ya̍vi̠ṣṭhā vi̍dvāgṃsaśchakṛ̠mā kachcha̠nā- [kachcha̠na, āga̍ḥ । ]
38

-”ga̍ḥ ।  kṛ̠dhī sva̍smāgṃ adi̍tē̠ranā̍gā̠ vyēnāgṃ̍si śiśrathō̠ viṣva̍gagnē ॥  yathā̍ ha̠ ta-
dva̍savō gau̠rya̍-ñchi-tpa̠diṣi̠tā mamu̍ñchatā yajatrāḥ ।  ē̠vā tvama̠sma-tpramu̍ñchā̠



vyagṃha̠ḥ prātā̎ryagnē prata̠rānna̠ āyu̍ḥ ॥  39 ॥
(gantā̍ – dū̠ṣaya̠n-thstaumi̠ – yayō̠ḥ – śardhō-‘ – nu̍mati̠ranu̍ – cha̠na –
chatu̍strigṃśachcha) (a. 15)

(a̠gnērma̍nvē̠ – yasyē̠da- mindra̍sya̠ – ya-ssa̍-ṅgrā̠mamindra̠gṃ̠ – sa nō̍ muñcha̠tvagṃ
ha̍saḥ ।  ma̠nvē vā̠ntā nō̍ muñchata̠māga̍saḥ ।  yō vā̎m – vā̠yō- rupa̍ – ra̠thīta̍mau̠ –
yadayā̍ta-ma̠śvinau̠ – tau nō̍ muñchata̠māga̍saḥ ।  ma̠rutā̎n- ti̠gmaṃ – ma̠rutō̍ –
dē̠vānā̠ṃ – ~ṃyadi̠daṃ viśvā̠n – tē nō̍ muñcha̠ntvēna̍saḥ ।  anu̍ na̠ – urvī̠ –
dyāvā̍pṛthi̠vī – tē nō̍ muñchata̠magṃha̍sō̠ yattai̎ ।  cha̠turagṃ ha̍sa̠-
ṣṣāḍāga̍saścha̠turēna̍sō̠ dviragṃha̍saḥ । )

(agnā̍viṣṇū̠ – jyaiṣṭhaya̠gṃ̠ – śañchō – rkchā – ‘śmā̍ chā̠ – gniśchā̠- ‘gṃ̠śu –
śchē̠ddhmaśchā̠ -‘gniścha̍ gha̠rmā – garbhā̠ – śchaikā̍ cha̠ – vājō̍ nō – a̠gniṃ yu̍najmi̠ –
mamā̎-‘gnē – a̠gnērma̍nvē̠ – pañcha̍daśa । )

(agnā̍viṣṇū – a̠gniścha̠ – vājō̍ nō̠ – ada̍bdhō gō̠pā – nava̍trigṃśat)

(agnā̍viṣṇū, prata̠rānna̠ āyu̍ḥ)

(yuñjā̠nō – viṣṇō̍- rapā̠gṃ̠ – ra̠śmi – rnamō -‘śma̠ – agnā̍viṣṇū – sa̠pta ) (7)

॥  hari̍ḥ ōm ॥

॥  kṛṣṇa yajurvēdīya taittirīya saṃhitāyā-ñchaturthakāṇḍē saptamaḥ praśna-
ssamāptaḥ ॥

